
Memo #11 2023 

15 Februarie 2023 

Beste kollegas 

Gewortel om te groei, die tema vir 2023! Wat hou hierdie tema vir ons as Gereformeerde/Christelike skole in?  

‘n Wortelstelsel is kompleks en bestaan uit baie dele, die hoofwortel met sywortels en dan die haarwortels. 

Die hoofdoel van die wortels is om te anker en die plant van voedsel te voorsien om vrug te kan dra. ‘n Skool 

het as’t ware ook so ‘n komplekse wortelstelsel wat uiteraard gesond moet wees sodat die skool kan groei en 

vrug kan dra.  

Ondersoek 
Gesonde wortels vra gereelde ondersoek om so vas te stel of dit inderdaad gesond is, sodat groei kan plaasvind 

soos die Here dit eis.  Die Skrif moedig ook gereelde selfondersoek aan, dit is ‘n goeie beginsel om dus ook die 

skool se wortelstelsel gereeld na te gaan. 

Hierdie ondersoek lei na aksies, aksies om seker te maak die wortels is gesond, diep en sterk. Soms sien ons 

swak plekke in die wortelstelsel wat behandel moet word, sodat die gewenste vrugte gedra kan word. 

Enkele dele van hierdie “wortels” wat ononderhandelbaar gesond moet wees is; 

Skrifkennis en Bybel as vak: 

Die hoofdoelwit van Bybel as vak is om leerders lief te maak vir die Woord van die Here. Dit behoort die 

leerders te oortuig dat die Woord van die Here waar en seker is en dat ons, ons lewens daarvolgens moet inrig. 

Hulle leef in ‘n wêreld wat dit toenemend aanval en verkleineer. Sien bv. net die afgelope week se media-

uitlatings oor die algemene sinode van die Gereformeerde Kerk. Die sanger Koos Kombuis het ‘n baie 

sarkastiese neerhalende artikel in die Beeld geskryf waar hy geloof in God as belaglik afmaak. Hoe word ons 

kinders toegerus om in hierdie wêreld hul geloof in God Drie-Enig te verdedig? Is daar tyd in die Bybelperiode 

waar leerders geleentheid gegun word om oor hierdie lewensbelangrike kwessies te kan gesels of is die fokus 

om die kurrikulum te dek, toetse en eksamens af te rig en ‘n rapportpunt uit te reik? Leerders het Bybelkennis 

nodig, maar die kennis is net relevant as dit hulle waarlik aanspoor om uiteindelik ‘n lewende lidmaat van sy 

kerk te wil wees en vanuit sy Woord te wil leef. 

Om Bybelverse te memoriseer is ook deel van Bybel as vak. Dit is ‘n belangrike deel van die wortelstelsel, dit 

is goed as kinders Psalms en teksverse kan memoriseer, maar is dit bloot ‘n uitkoms van ‘n les wat ons moet 

toets of is dit iets wat ‘n lewende deel van die klaskameraktiweite vir die week is, sodat dit ook in die leerder 

se hart kan vassteek? 

Gebed 
Nog ‘n deel van die wortelstelsel is om kinders te leer om te bid. Gebed mag nooit net die begin en einde van 

die dag aandui nie, dan leer ons kinders dat gebed net by vaste tye hoort. Ons moet as onderwysers hierdie 

kinders in gebed voorgaan sodat hulle ook kan leer. ‘n Ouer het op ‘n dag die hele doel van my skoolgee jare 

in die woorde saamgevat:  “Baie dankie, jy het my kind leer bid.” Hierdie woorde het my baie diep geraak, dit 

het my laat besef ware onderwys lê nie in ‘n spelreël of ‘n wiskundefeit nie, dit lê daarin dat kinders gevorm 

word in die weë van die Here en Christus mag ken.  

 

Sang 

Daar moet genoeg tyd wees dat kinders geestelik mag groei deur sang en lied. Die woorde van die Psalms en 

gesange wat kinders van vroeg af aanleer kan geen mens uit hul harte haal nie. Al singende leer hulle die ryke 

skat van die boek Psalms en ander liedere soos opgeteken in die Bybel. Die geklank van 400 kinderstemme 

wat met oorgawe die Here se lof besing, roer mens se hartsnare.  

Die eerbiedige sing van die woorde wat ons in die Bybel vind, bring troos, bemoediging en verkwikking van die 
siel vir almal wat daarna luister. Dit is ‘n deel van die wortelstelsel wat ons nooit moet afskeep nie. 
 

Vertrouensverhouding 
Die verhouding tussen die onderwyser en die leerder in ‘n Christelike skool is ‘n baie belangrike deel van die 

wortelstelsel wat gekoester en gesond gehou moet word. Die verhouding moet anders lyk as in ander skole, 

aangesien die fondament van die verhouding Christus is. Die onderwyser begeer om hierdie kind volkome toe 

te rus vir elke goeie werk, hy wil hierdie kind begelei om ‘n dissipel van Christus te wees. Hierdie verhouding 

word gedefineer deur die woorde liefde en gesag. Die onderwyser is beklee met gesag en moet dit in liefde na 

die kind oordra. Dit klink baie ferm, maar in ‘n Christelike skool kan daar nie plek wees vir onderwysers wat 

nie ‘n liefdevolle besorgdheid oor elke kind aan hul toevertrou, het nie.  

 

Waardig 
Om met gesag beklee te word beteken ook dat die onderwyser daardie gesag waardig is. Dit beteken in praktyk 

dat ‘n gelowige onderwyser nooit onvoorbereid by die skool opdaag nie, dit beteken dat die sleurwerk soos 

die merk van boeke getrou en gereeld gedoen word. Dit beteken dat daar respek vir die hoof se gesag is en 

dat opdragte gehoorsaam uitgevoer word. Dit beteken dat die hoof sy of haar leidende rol verstaan en dit 

getrou uitvoer. Die kwaliteit van onderrig, die organisasie van die skool en die uitdra van die skool se reputasie 

moet anders wees as in die openbare skool, dit moet nie net anders wees nie, dit moet beter wees!  

As hierdie gesagsdraers nie die gesag wat hul ontvang het, waardig is nie, gaan die wortelstelsel seerkry en 

gaan dit die vrug wat ons sien beïnvloed.  

Die wortelstelsel bestaan uit baie dele, die kern, sywortels en haarwortels. Alles dele wat moet sorg dat die 

regte voedsel vervaardig word om sodoende vrug te kan dra. Uiteindelik moet die leerders, as hul die skool 

verlaat, sterk geankerde wortels hê waarmee hul die eise van die lewe met geloofsvrug kan aandurf.  

 

1. Bemarking 
Die wat die tendense in die onderwyslandskap in Suid-Afrika dophou het sekerlik ook waargeneem dat 

Afrikaanse skole steeds onder toenemende druk verkeer. Hierdie skole moet werklik uitnemende onderwys in 

alle fasette aanbied. Hierdie skole doen moeite om te sorg dat hul wortels gesond is. Ons is dankbaar dat daar 

steeds skoolhoofde en beheerliggame is wat die erns hiervan besef.  Daar is van hierdie skole wat nie skroom 

om op hul webtuistes aan te dui dat hul skool se waardes geskoei is op Christelike beginsels nie. Hierdie hoofde 

kry teenkanting, maar hulle staan dapper sterk. 

Om hierdie skole so vol as moontlik te hou, sodat die departement dit nie verengels nie, maak hulle allerlei 

planne geskoei op goeie besigheidsbeginsels. Dit is voorwaar iets waarby ons ICO skole ook soms kan leer.  

Ek raak net vier sake aan wat ek opgemerk het wat hulle onderskei, naamlik: 

1.1 Beskerm die skool se reputasie: 
Dit is vir hulle baie belangrik om die produk wat hulle aan die gemeenskap bied se reputasie te beskerm en uit 

te bou. Dit verg voortdurende insette en baie selfondersoek. Skole kry gereeld ongevraagde onbillike kritiek 

uit die gemeenskap wat maklik al die goeie dinge wat die skool doen kan oorskadu. 

 

1.2 Administratiewe uitnemendheid:  
Ouers wil graag vooruit beplan - ‘n kalender wat maand vir maand alle aktiwiteite aandui wat op die skool se 

webtuiste geplaas is help baie hiermee. Toets- en eksamenafbakenings en -datums word aan die begin van die 

kwartaal op die webtuiste geplaas, wat weer weekliks met D6 gekommunikeer word. Dit is klein veranderinkies 

wat ‘n groot impak op besige ouers se lewens het. Gelukkige ouers is positief teenoor die skool.  

1.3 Akademiese uitnemendheid: 
Skole maak kreatiewe planne om leerders te help. Merkwerk geniet aandag en vraestelle is van hoogstaande 

gehalte. Onderwysers stel self vraestelle op en kollegas help modereer. ‘n Swak vraestel, hetsy taalgebruik of 

inhoudelike foute, wat ‘n ouer onder oë kry, kan ‘n skool sowel as ‘n onderwyser se reputasie geweldig baie 

skade aandoen. Hierdie is slegs een faset van die akademie, ek sou nog meer kon uitbrei. 

 

1.4 Personeel 
Personeel neem eienaarskap van die skool en dit begin by die hoof. Dit is “hul eie” skool en hul besef dat hul 

bydrae ook sorg dat die skool vol bly en hul poste nie in gevaar kom nie, veral wat beheerliggaamposte betref. 

Hierdie skole doen ekstra moeite om personeel as ‘n span te laat saamwerk. Ja, daar is verskille en dit moet 

bestuur word, maar as die drukfaktore op een of ander wyse die skool tref, staan hulle saam. 

 

Kompetisie 
Hierdie is slegs enkele punte wat aangeraak is. ‘n Deeglike studie sou sekerlik heelwat meer sake uitwys. Dit is 

belangrik dat ons hiervan kennis moet neem en uit die goeie moet leer. ‘n Christelike skool moet in elk geval 

in al hierdie aspekte uitnemendheid toon. Ouers moet die beter weergawe van ‘n skool by ons kan vind. Ons 

is nie in kompetisie met openbare skole nie, ons bedien ‘n baie spesifieke mark, maar ons moet daardie mark 

goed en effektief bedien. 

 

2. Seminaar 
Om hierdie tema verder te versterk word elke hoof en onderwyser 

hartlik uitgenooi na die ICO se jaarlikse seminaar. Ons sien baie uit 

daarna om julle te verwelkom, te bederf en toe te rus met sake wat 

julle skool se wortelstelsel net weer kan verdiep en versterk. 

Sprekers van Aros, Fedsas, SAOU sowel as TUT is genooi om hierdie 

toerusting te behartig. Ons glo dat daar iets vir elke fase op die 

spyskaart sal wees. Die aanlyn registrasie op die webtuiste sal vanaf 

24 Februarie oop wees. Die program sal dan saam met die skakel 

gestuur word. 

3. Atletiek 
Daar is hard geoefen, intens beplan en vreeslik uitgesien na die 

jaarlikse atletiekbyeenkoms. Ons was almal baie dankbaar vir die 

heerlike reën wat ons van die Here ontvang het. Tog kan ons maar eerlik vir mekaar sê, ons was teleurgesteld 

dat die atletiek afgestel moes word weens die ekstreme reënval. As ek so na die onderskeie skole se facebook 

bladsye kyk, sien ek dat daar tog goeie atletiekbyeenkomste plaasgevind het. Dankie ook van ICO se kant af vir 

Gereformeerde Laerskool Johannes Calvyn wat al die beplanning so mooi gedoen het. Ons is ook dankbaar dat 

julle bereid is om weer in 2024 as die gasheerskool op te tree. 

 

4. Ledegeld 
Baie dankie aan elke skool wat 2022 se ledegeld vereffen het. Ons weet dit neem soms baie kreatiewe planne 

om die boeke te laat klop en is dankbaar as die skole hierdie rekening betaal. Die skole sal binne die volgende 

2 weke gekontak word om die getalle te bevestig voordat ‘n faktuur vir 2023 se ledegeld gestuur word.  2023 

se ledegeld beloop R55 per kind per jaar. Hierdie ledegeld stel ICO in staat om die volgende diens aan die skole 

te lewer: 

 Ontwikkeling van kurrikulums; 

 Aanbied van die atletiek: Aankoop van medaljes; 

 Aanbied van die ICO seminaar/e: Die onkoste word ook gedeeltelik hieruit gesubsidieer; 

 Skoolbesoeke word afgelê; 

 Ontwikkel van beleide en ander dokumente; 

 Navrae en advies word verleen; 

 Verteenwoordig ICO skole op provinsiale forums asook by Department van Onderwys;  

 Lidmaatskap by Fedsas word betaal; 

 Bevordering van Christelike/Gereformeerde Onderwys; 

 Die onderhouding en ontwikkeling van die radioprogram Skuins voor Pouse op Pta FM. 

Die ICO se kantore kan nie bedryf word uit hierdie ledegelde nie, maar dit dek wel ‘n groot deel van die 

aktiwiteite. Verder is ons baie dankbaar vir kollektes en donasies uit die gemeenskap en ander rolspelers in 

Gereformeerde Onderwys wat hiertoe bydra. 

5. Kursusse 

5.1 Studiekursus: 
Mev Annelieke Visser bied nou die studiekursus met groot vrug aan. Ons is dankbaar vir al die harde werk wat 

sy hier verrig. 

 

5.2 Vanuit die ICO noodhulpkamer 

Dit is met dankbaarheid dat ons kan meedeel dat die aanlyn noodhulpkursus nou direk vanaf ons webtuiste 

aangebied word. Daar is egter steeds ‘n praktiese 2 uur sessie wat in persoon bygewoon moet word. Gaan 

besoek gerus ons webtuiste vir meer inligting en datums. https://ico.org.za/noodhulp-kursus 

Hierdie jaar word die noodhulp vanuit Pretoria en die Kaap aangebied. Skole kan ons gerus kontak vir meer 

besonderhede of om te reël dat ons die kursus by jul skool kom aanbied. Die koste (aanlyn of klaskamer 

aanbieding) beloop R620 per persoon. Dit sluit die praktiese oefensessie in. 

Het jy geweet:Die wetlik verpligte aantal regulasie 3 noodhulpkis wat by ‘n skool benodig word, moet deur 

die werkgewer bepaal word, met inagneming van die volgende: 

 die tipe beserings wat gewoonlik by die skool plaasvind, 

 die aard van die aktiwiteite wat by die skool uitgevoer word en  

 die aantal persone wat by ‘n skool is.  

 

5.3 Boustene vir Normatiewe Onderwys:  

Die bekende kursus word DV 4 Maart by GSDP aangebied. Die kursus is ontwerp om die kennis oor onderwys 

wat die Here vir ons in sy Woord leer, te verbeter. Terugvoer wat ons van kursusgangers ontvang is 

oorweldigend positief wat groot rede tot dankbaarheid is.  Ons vertrou dat hierdie kursus waarde sal toevoeg 

aan hoe u voortaan na die onderwys kyk. 

Daar is agt modules wat deur verskillende aanbieders hanteer word. Aan die einde van die kursus sal u ook ‘n 

sertifikaat ontvang. Onderwysers of ouers wat belangstel moet asb op hierdie skakel registreer: Boustene-

kursus. Kostes: R120 per persoon. 

6. Waterstroomreeks:  
Hierdie jaar het behoorlik afgeskop met vele uitdagings t.o.v. die Waterstroomreeks. Alles is nog nie opgelos 

nie, maar ons werk hard daaraan om te sorg dat dit nie weer ‘n herhaling van 2022/2023 gaan wees nie. Enkele 

aspekte waaroor ons graag wil terugvoer gee: 

 

https://ico.org.za/noodhulp-kursus
https://docs.google.com/forms/d/e/1FAIpQLSdOXP7XlVf13Yc95WI_qn16WjVcEJn119EnV4VgY8ScPR02-g/viewform
https://docs.google.com/forms/d/e/1FAIpQLSdOXP7XlVf13Yc95WI_qn16WjVcEJn119EnV4VgY8ScPR02-g/viewform

6.1 Papier 
Die drukkers vra weereens om verskoning oor die gehalte van die papier waarop die 

boeke aanvanklik gedruk is. Soos julle in die foto kan sien is dit hoe die rol papier lyk wat 

vanaf die verspreiders kom. A.g.v. die skofte wat in Desember gewerk is om die vreeslike 

beurtkrag te probeer inhaal was die kontrole nie so goed nie en het die swakker gehalte 

papier deurgeglip.   

   6.2 Veranderinge aan boeke: die reeks word voortdurend verbeter en hersien. 

6.2.1 Grondslagfase:  

 Graad 2 Skrif: Die boek is oorgedoen sodat lopende skrif op ‘n meer opvoedkundige volhoubare 

manier aangeleer word. Daar is mooi navorsing gedoen voor die veranderinge aangebring is en ons is 

oortuig dit is beter. Nie alle skole hou egter van die tipe verandering nie. Ons besef dit en probeer dit 

so pynloos as moontlik te maak. 

 Ringetjies of gom: Ons het ‘n dag by die nuwe drukkers deurgebring sodat ons presies kon sien hoe 

die produksie van die boeke lyk. Ons verstaan dat ‘n masjien nie sommer tot stilstand gebring kan 

word nie en het ook gesien wat die impak van beurtkrag op hierdie masjiene is. Die drukkers stel ook 

voor dat die geringbinde boeke heroorweeg word. Dit bestaan uit baie hande-arbeid wat dit duur 

maak en veroorsaak dat foute maklik voorkom. Die dikste grondslagfaseboek sal met gom gebind 

word, sodat ons dit as voorbeeld by die seminaar kan voorhou. Onderwysers kan dan daar besluit wat 

die beste werk. 

 Bybel: Kopiereg op die illustrasies in die ou Bybel werkboeke was ‘n probleem. Ons kon nie die 

oorspronklikes vind nie. Baie van die prente is oorgeteken en hier en daar is effense detail verander 

sodat die kopiereg nie in gedrang kom nie. Waar van toepassing is kleur prente ingesit. Terugvoer wat 

ontvang is, is dat die gekleurde prente weer moet terugverander na ‘n inkleurprent. Dit sal vir 2024 

weer op versoek verander. Ons besef dat daar ook enkele prente is wat ‘n swakker weergawe is van 

dit wat die boodskap moet uitdra. Ons sal vir beter weergawes gaan soek en dit in die boeke aanbring. 

 Wiskunde en Afrikaans: Al die boeke is in kleur gedruk. Dit word ook so uitgelê. Daar is enkele 

inkleurprente in die boeke wat eksplisiet so aangedui is as ‘n inkleuropdrag. Ons het ‘n versoek hieroor 

ontvang of die kleur uitgehaal kan word. Dit is ‘n baie groot werk wat nie nou dadelik prioriteit geniet 

nie. Ongelukkig is die antwoord ook nie om dit net swart en wit te druk nie aangesien dit dan 

geskakeerde prente gaan wees.   

 Bladsynommers: Die grondslagfaseboeke is vanaf Publisher oorgedra na Indesign. Ongelukkig 

beteken dit dat die bladsynommers dalk nou met 2 of 3 bladsye aangeskuif het. Dit is nie iets wat ons 

kan verander nie.  

6.2.2 Graad 4 - 7 

 Afrikaans graad 6: Dit het onder ons aandag gekom dat daar ‘n prentjie met ‘n byskrif is wat werklik 

aanstoot gegee het. Ons vra baie groot omverskoning hiervoor. Hierdie boek is deur 3 proeflesers en 

deur my eie hande en ek het dit nie raakgesien nie. Ek dra volle verantwoordelikheid hiervoor. Ons 

het ‘n nuwe prentjie op ‘n plakker laat druk. Laat weet asb. hoeveel plakkers julle benodig sodat ons 

dit kan stuur. Dit kan net oor die ou prent geplak word.  Ongelukkig is hierdie boek al vir 5 jaar in 

gebruik en ons ontvang nou eers terugvoer hieroor.  

 Navorsing: Graad 4 – 7 moet gereeld navorsing doen, ook op die internet. Sekere navorsingsopdragte 

se internetsoektogte lewer nie altyd baie oulike prentjies op nie. So is daar ‘n navorsingsopdrag oor 

Walter Batis in die graad 5 SW handboek. Die soektog lewer die skilderye oor die boesmantekeninge 

op, maar ook sy naakstudies. Dit skep ‘n verleentheid. Die opdrag word tans verander en ons het ‘n 

begeleidende artikel geskryf oor veilige navorsing wat in die SW onderwysersgids verskyn. Die artikel 

sal nou ook in alle graad 4 – 7 handboeke, net na die voorwoord verskyn, sodat dit ook onder ouers se 

aandag is.  

6.2.3 Terugvoer 

Hiermee doen ek weer ‘n ernstige beroep op alle gebruikers van ons boeke om skriftelik, per e-pos en whats-

app (nie net whats-app boodskappe nie, ek het die vakansie alle whats-app geskiedenis op my selfoon verloor) 

terugvoer te gee, sodat ons waar moontlik en waar dit billik is die veranderinge en verbeteringe kan aanbring.  

Ons is ‘n klein korps wat hieraan werk, bestaande uit die skrywer, Henriëtte Mulder wat die uitleg doen en 

ekself. Foute glip deur, veral as daar groot druk is soos verlede jaar. Om in 3 maande nege publikasies af te 

handel verg behoorlike kophou.  

6.2.4 Bestellings 

Om nie ‘n herhaling van verlede jaar te skep nie kommunikeer ons die volgende reëling na skole en kerke: 

 Alle nuwe manuskripte wat vir 2024 benodig word moet teen 25 Augustus by ons wees om genoeg 

tyd te gee om dit te kan verwerk. 

 Alle skoolboeke vir 2024 se bestellings moet 16 Oktober geplaas word sodat dit betyds gelewer kan 

word.  

 

7. Interessante hulpbronne 

7.1 Schoolscape Premier 

Die Schoolscape Premier is redelik bekend onder skole. Dit is ‘n unieke onderwyskonferensie wat innoverende 

oplossings ten toon stel waarby skole kan baat.  Die geleentheid is slegs vir hoofde, adjunkte, HOD'e, IT-

bestuurders, edtech-implementeerders, SBL'e en bedryfs-/fasiliteitsbestuurders. 

Die konferensie word op Donderdag, 2 Maart 2023 in Gauteng by die Indaba Hotel en in die Wes-Kaap op 

Woensdag, 8 Maart by die Protea Hotel gehou. Klik op die skakel: Schoolscape om jou gratis kaartjie te 

bespreek. 

7.2 African Storybook Reader 

Hierdie webtuiste bied gratis toegang tot storieboeke vir kinders in verskillende Afrikatale, waaronder ook 

Engels en Afrikaans. Dit bevorder geletterdheid, genot en verbeelding! Klik hier vir die webblad African 

Storybook Ek het nie self deur al die verhale gegaan nie, waarskynlik gaan daar ook verhale wees wat nie 

voldoen aan Christelike waardes nie. Die onderwyser moet dus vooraf mooi beoordeel voordat daar van die 

inhoud gedeel word.  

Die African Storybook Reader App is gratis aflaaibaar en het 5400 unieke Afrika-prentverhaalboeke: Apple 

Store of Google Store 

 

 ‘n Lang Memo met baie inligting. Mag dit dien tot versterking om so met krag en moed Christelike onderwys, 

daar waar jul geroep is, uit te bou en te vestig.  

Efesiers 3:16 -17: “Ek bid dat Hy deur sy Gees uit die rykdom van sy heerlikheid aan julle die krag sal 

gee om innerlik sterk te word, dat Christus deur die geloof in julle harte sal woon en dat julle in die 

liefde gewortel en gegrondves sal wees.” 

Vriendelike groete 

https://schoolscape.co.za/event/premier/
https://www.africanstorybook.org/
https://www.africanstorybook.org/

Saskia Meijer 


